Avgerð frá 17.04.2002
j. nr. 02S01-0124
Evni: Kærufreist og umboð kærarans,
§ 8, § 15, stk. 5 og § 24 í lógini um Toll- og skattafyrisiting
· Samandráttur:
Skattgjaldarin, eitt smápartafelag, kærdi í februar 1999 skattsetingina hjá felagnum fyri 1997 til kommunalu skattakærunevndina, sum við skrivi, dagf. 2.10.2000 staðfesti avgerðina hjá T&S. Av eini ella aðrari orsøk varð eingin avgerð givin advokatinum, sum umboðaði skattgjaldaran. Meðan málið var til viðgerðar í kommunalu skattakærunevndin, hevði skattgjaldarin fingið gjaldfreist fyri skattakravið, men eftir avgerðina setti T&S innheintingina í gongd. Skattgjaldarin setti seg í samband við advokatin, sum einki veit um, at avgerð er tikin í kommunalu skattakærunevndini. Advokaturin søkir T&S um gjaldfreist, men umsóknin verður ikki gingin á møti, tí avgerð er tikin í kommunalu skattakærunevndini og avgerðin er ikki kærd víðari. Advokaturin kærir vegna skattgjaldaran til landsskattakærunevndina, sum móttekur kæruna 19.02.2002. Kommunala skattakærunevndin váttaði, at bert skattgjaldarin sjálvur, og ikki advokaturin sum umboðsmaður skattgjaldarans, hevði fingið avgerðina.
Landsskattakærunevndin førdi m.a. fram, at tá tað vóru mistøk frá almenna myndugleikanum, sum vóru orsøk til, at kæra verður ov seint latin inn, er vanliga grundarlag fyri at gera frávik frá kærufreistini. Landsskattakærunevdin er tó av tí áskoðan, at í hesum føri er rættast at rokna kærufreistina frá 11.02.02, tí hetta er fyrsta fráboðan, ið advokatur kærarans fekk um kærunevndaravgerðina. Verður kærufreistin roknað frá 11.02.02 er kæran innlatin rættstundis, tí hon varð móttikin á Kærustovninum longu 19.02.02. Av hesum gerst óneyðugt at játta undantak frá kærufreistini. Kæran er sostatt at meta sum rættstundis innkomin. 

Málslýsing:
Smápartafelag umboðað av advokati kærdi í februar 1999 skattsetingina hjá felagnum fyri 1997 til kommunalu skattakærunevndina.

Kommunala skattakærunevndin hevur í skrivi dagfest 02.10.00 fráboðað felagnum avgerð í málinum. Skattsetingin, ið Toll- og Skattstovan hevði framt, varð staðfest. Av einari ella aðrari orsøk verður eingin fráboðan givin til advokatin, sum umboðar kæraran.

Meðan skattakæran varð viðgjørd í kommunalu skattakærunevndini, hevði Toll- og Skattstovan játtað at steðga við innheintanini av skattakravinum fyri 1997.

Eftir at avgerðin varð fráboð frá kommunalu skattakærunevndini, setir Toll- og Skattstovan innheintanina í gongd aftur. Hetta fær kæraran at reagera. Hann vendir sær til advokatin, og advokatur hansara, sum enn einki veit um, at avgerð er tikin í kærumálinum, vendir sær til Toll- og Skattstovuna við nýggjari áheitan um longda gjaldsfreist, inntil kærumálið er avgjørt.

Við skrivi dagfest 11.02.02 fráboðar Toll- og Skattstovan, Stýrið, at longri gjaldsfreist verður ikki givin, tí kærumálið er avgjørt við skrivi frá 02.10.00, og avgerðin er ikki kærd víðari.

Hetta fær advokat kærarans at kæra til Landsskattakærunenvdina. Kæran er mótikin á Kærustovninum 19.02.02. Í kæruni vísir advokaturin á, at hann ikki visti um kærunevndaravgerðina, fyrr enn hann móttekur skrivið frá Toll- og Skattstovuni, Stýrinum dagfest 11.02.02. Hann vísir á, at hann í allari viðgerðini av málinum hevur verið umboð kærarans, og at ein avgerð tí eigur at fráboðast honum. Fyrsta fráboðan hann fær er 11.02.02, og metir hann tí at rættast er at rokna kærufreistina frá hesum degi.

Uppá fyrispurning frá Kærustovninum hevur kommunala skattakærunevndin váttað, at eitt mistak er hent soleiðis, at fráboðan um avgerðina bert er send til kæraran sjálvan men ikki til umboð hansara.

Uppá fyrispurning frá Kærustovninum hevur advokatur kærarans greitt frá, at orsøkin til, at klientur hansara ikki handlar, fyrr enn innheintanin verður sett í verk aftur, er, at teir høvdu avtalað, at advokaturin tók sær av málinum, og at kærarin helt, at málið var í góðum hondum og longu var kært til Landsskattakærunevndina.

Viðmerkingar og avgerð frá Landsskattakærunevndini:
Sambært § 15 stk. 5 og § 24 stk. 2 og 4 í lógini um Toll- og Skattafyrisiting skal avgerð frá kommunalari skattakærunevnd kærast til Landsskattakærunevndina innan 4 vikur eru farnar frá tí, kærarin fekk kunnleika til avgerðina. Sambært § 24 stk. 3 verður kæra ikki viðgjørd, um hon er latin inn ov seint, men Landsskattakærunevndin er tó heimilað at taka kærur til viðgerðar, tá fullgóð forføll eru orsøkin til seinkanina.

§ 8 í fyristingarlógini er soljóðandi:
§ 8. Hann, sum er partur í einum máli, kann til eina og hvørja tíð, tá málið verður viðgjørt, lata seg umboða av øðrum ella fáa hjálp frá øðrum. Myndugleikin kann tó krevja, at parturin persónliga er við, tá tað er av týdningi fyri avgerðina í málinum.
Stk. 2. Ásetingin í stk. 1, 1. pkt. er ikki galdandi, um so er, at áhugi partanna í at lata seg umboða ella vera hjálptur má metast at eiga at víkja fyri munandi umhugsni fyri almennum ella privatum áhugamálum, ella har annað er ásett við lóg.
Ásetingin í § 8 førir so eisini við sær, at umboðið kemur í kærarans stað, og samskiftið við myndugleikan skal tí ganga umvegis umboðsmannin, um umstøðurnar ikki krevja annað. Um myndugleikin so eisini velur at kunna borgaran sjálvan, er upp til myndugleikan at avgera.

Spurningurin, sum tekur seg upp, tá myndugleikin ikki heldur seg til vanliga samskiftisvegin, er, frá nær kærufreistin skal roknast. T.v.s. nær kann myndugleikin sigast at hava givið eina fráboðan, sum førir við sær, at kærufreistin fer í gongd.

Í hesum føri er greitt, at umboðsmaðurin onga fráboðan fær um kærunevndaravgerðina, fyrr enn hann móttekur skrivið frá Toll- og Skattstovuni, Stýrinum dagfest 11.02.02. Klientur hansara hevur fingið fráboðan í okt. 2000, men umstøðurnar og misskiljingar føra við sær, at hann ikki hevur sett seg í samband við advokatin um støðuna.

Tá tað, sum í hesum føri, eru mistøk frá almenna myndugleikanum, sum eru orsøk til, at kæran verður so seint latin inn, er vanliga grundarlag fyri at gera frávik frá kærufreistini.

· Landsskattakærunevdin er tó av tí áskoðan, at í hesum føri er rættast at rokna kærufreistina frá 11.02.02, tí hetta er fyrsta fráboðan, ið advokatur kærarans fær um kærunevndaravgerðina. Verður kærufreistin roknað frá 11.02.02 er kæran innlatin rættstundis, tí hon varð móttikin á Kærustovninum longu 19.02.02. Av hesum gerst óneyðugt at játta undantak frá kærufreistini. 

